
Geagte Me. Olivier 

 

AANBEVELING TEN AANSIEN VAN DIE AFLEGGING VAN DIE SUID-AFRIKAANSE INSTITUUT VIR 

GEOKTROOIEERDE REKENMEESTERS KWALIFISERENDE EKSAMEN OOK IN AFRIKAANS 

 

1. Die voorgenome besluit om die Suid-Afrikaanse Instituut vir Geoktrooieerde 

Rekenmeesters (SAIGR) se eksamen slegs in Engels af te lê, stel onbillike taaldiskriminasie 

soos bedoel in subartikel 9(3) van die Grondwet, 1996 saamgelees met die 

woordomskrywing van “onbillike diskriminasie grond” in artikel 1 van Wet op die 

Bevordering van Gelykheid en Voorkoming van Onbillike Diskriminasie, Wet 4 van 2000, 

daar. 

 

2. Kragtens artikel 13 van voormelde wet, waarna hierin as die “Gelykheidswet” verwys 

word, sal die onus op die SAIGR om die billikheid van die diskriminasie te bewys, rus.  Dit 

sal ons insiens vermoed word dat dit onbillike taaldiskriminasie daarstel. 

 

3. Die Gebruik van Amptelike Talewet 2012, Wet 12 van 2012, waarvan die 

inwerkingtredingsdatum afgewag word, maak met betrekking tot die Nasionale 

Regering, soos daarin gedefinieer, in artikel 4(2)(b) daarvan voorsiening dat minstens 3 

amptelike tale deur die Nasionale Regering, soos daarin gedefinieer, gebruik moet word.  

Hierdie wet is natuurlik net van toepassing op die Nasionale Regering maar provinsies is 

ook tans besig om hulle wetgewing om die gebruik van amptelike tale te reël en te 

monitor, daar te stel (Die Wes-Kaap en Limpopo het reeds hulle wetgewing.) 

 

4. Die sertifiseringsuitspraak van die Grondwet: Ex parte Chairperson of the Constitutional 

Assembly:  In re Certification of the Constitution of the Republic of South Africa, 1996 (4) 

SA 744 (CC), met bepaalde verwysing na paragrawe 212 en 213 daarvan, is ook hier ter 

sprake en word die Konstitusionele Hof woordeliks hier aangehaal:   

“ ... [212] In any event, the NT (Constitution, 1996) does not reduce the status of Afrikaans 

relative to the IC (Interim Constitution, 1993):  Afrikaans is accorded official status in terms 

of NT 6(1) (Constitution, 1996).  Affording other languages the same status does not 

diminish that of Afrikaans.  

[213] We are unpersuaded by the argument that the NT (Constitution 1996) fails to 

respect the entitlement of individuals to use the language of their choice in dealings with 

the government. Section 30 of the Constitution, 1996 protects the right of all to use the 

language of their choice, and that right would extend to communications with the 

government, subject to reasonable limitations where they would be warranted.“  

In die lig daarvan is die bedoeling met die nuwe grondwetlike bestel dus nie om 

Afrikaans af te takel nie. 

 

5. Die beginsel van taaldiversiteit is ook in paragraaf 210 van gemelde saak beklemtoon.  

Dit is dus ons mening dat hierdie voorgenome besluit die grondliggende uitgangspunt 

van taaldiversiteit sal ondermyn. 

 

6. Die grondwetlike bestel in Suid-Afrika, waarin alle professionele liggame ook hulle 

voete moet vind en aanpas, is dus in ŉ meertalige en nie ŉ enkeltalige bestel nie.  

U voorgenome besluit is dus uit pas met die grondwetlike doelstelling.  Ons haal 

die voormalige president van Suid-Afrika, meneer Nelson Mandela met 

betrekking tot die verwaarlosing van die inheemse tale graag hiermee uit die 

Sunday Times van 25 April 2004 aan: “ …  we are extremely proud that the new 

Constitution assert equality among South Africa’s languages, and that, for the 

first time, the languages particularly of the Khoi, Nama and San communities will 

receive the attention they deserve, after years of being trampled upon in the 

most humiliating and degrading manner  …”  

 

 7. Te midde van die feit dat die Vereniging van Rekenmeesters vir Afrikaans ten doel het 

om Afrikaans as amptelike taal te bevorder, is dit ons respekvolle mening dat die 

ouditeursprofessie verskraal sal word indien alles net in Engels gedoen word.  Die besluit 

ondermyn nie net die regsbestel, soos hierbo uiteengesit nie, maar ook werk dit 

verdelend in. 

 

8. Die Grondwet skep nie ŉ super-amptelike taal en wel Engels nie, maar alle amptelike 

tale moet gerespekteer word. 

 

9. Ons wil ook, hoewel ons nie magtiging het nie, die mening uitspreek dat ander amptelike 

tale se taalsprekers ook die reg het om aan te dring dat die voorgenome eksamen in 

hulle amptelike taal beskikbaar gestel word, maar ons is nie aanmatigend om hierdie 

voorstel namens hulle te doen nie. 

 

10. Afrikaans is ŉ gevestigde taal in die ouditeursprofessie en hierdie optrede is dus nie in 

belang van ŉ belangrike gedeelte van die ouditeursprofessie nie en word u vriendelik 

dog ferm versoek om hierdie verkeerde besluit in heroorweging te neem. 

 

11. Ten slotte wens ons net u daarop te wys dat die Raad op Finansiële Dienste reeds 

gepoog het om sonder slag of stoot die vlak 1 regulatoriese eksamen slegs in Engels te 

laat aflê, maar is die aangehegte bevel van die Noord-Gautengse Provinsiale Afdeling 

van die Hoë Hof van sy edele Regter E Bertelsmann op 25 Januarie 2012 gemaak. 

 

12. U word adviseer om onverwyld  ŉ regskundige, wat kundig is met betrekking tot taalregte 

(mag ons sê hulle is maar skaars) te verkry om u te adviseer om ŉ moontlike 

verleentheidskeppende openbare situasie te voorkom. 

In die lig daarvan verneem ons graag spoedig wat u besluit het. 

 

 

Die uwe 

 

 

JH VAN DER MERWE 

Voorsitter 

